
Савдаханова Эмма Булатовна,
Казан шәһәре 6 нчы кадет интернат- мәктәбенең милли мәсьәләләр буенча директор урынбасары
Тема: “...Бүген театр була, трат-та-та, трат-та-та!..
Барам мин театрга, трат-та-та, трат-та-та...”(Г.Камал)
(ачык сыйныфтан тыш чараның план-конспекты)
Автордан: Безнең мәктәп Казан шәһәренең нәкъ уртасында, Камал театрына бик якын гына урнашкан. Кадетларыбызның күп өлеше интернатта яши. Шунлыктан без театр белән тыгыз элемтәдә яшибез. Репертуар белән даими танышып барабыз. Кыскасы, театр безнең дустыбыз!

Тема: “...Бүген театр була, трат-та-та, трат-та-та!..
Барам мин театрга, трат-та-та, трат-та-та...”(Г.Камал)
(ачык сыйныфтан тыш чараның план-конспекты)

Укытучы: Тирә якка карагыз әле! Башка көннәрдә гади генә булган класс бүлмәсе бүген бик үзгәргән, башкача күренә. Бүген безнең сүзебез театр турында барыр. (Класс бүлмәсе театр афишалары, артистларның фоторәсемнәре белән бизәлә).
Гази Кашшафның театр турында язган монологын тыңлыйк әле:

“Гаҗәеп тылсымлы сәнгать бит ул театр. Минем тормышымда ул зур урын алып, күңелемә нур өсти барды. Театр – барыбыз өчен дә изге сәнгать бинасы. Ул сине көлдерә һәм сөендерә, уйланырга һәм борчылырга мәҗбүр итә, кеше рухының тирән диңгезендә йөздерә, күңел кылларыңны тибрәндереп төрле моңнарга чумдыра, нәфрәтләндерә һәм көрәш утын кабызып җибәрә”.
... Татар халкын театрдан башка күз алдына да китерү мөмкин булмаган кебек, Казанны да аңардан башка күз алдына китерү һич мөмкин түгел. Аның 1000 еллык тарихының соңгы 100 елында театр аеруча зур урын алып тора. Казаныбыз – театраль шәһәр. Ничә театр бар соң әле бу калада? Санап китегез әле! Ә без бит сезнең белән театраль районда яшибез. Театрларның да күбесе нәкъ менә Вахитов районында урнашкан. Алар кайсы урамнарда урнашкан?

· М.Җәлил исемендәге опера һәм балет театры – Ирек мәйданында;
· Г.Камал театры – Татарстан урамында;
· В.И.Качалов театры – Бауман урамында;
· К.Тинчурин театры – Горький урамында;
· Яшь тамашачылар театры – Островский урамында;
· Курчак театры – Петербург урамында;
· Казан яшьләр театры – Гладилов урамында.
Кемнәрнең исемнәрен йөртә бу театрлар? Әйдәгез, шулар турында сөйләшик әле! (Муса Җәлил, Галиәсгар Камал, Кәрим Тинчурин, В.И. Качалов).
Галиәсгар Камал (1879-1933)

Казан шәһәрендә вак һөнәрче гаиләсендә туган. Мәдрәсәдә белем алган, мулла булу мөмкинлеге була торып, башка юл сайлаган. Үзенең гомерен халыкны агартуга, яктыртуга багышлаган. Камалның матбугаттагы эшчәнлеге революциягә кадәр үк багышланган. Г.Камал драматург һәм оста оештыручы буларак дан казана. Милли театр тарихында ул иң мөһим урын тота. Үзенең әдәби-тәнкыйть мәкаләләре һәм рецензияләре белән милли драматургияне һәм театрны дөрес кыйблага юнәлдерүче дә ул Г. Камал. Татар сәхнә сәнгатенең традицияләренә нигез салучы шәхес тә ул Г. Камал.
Кәрим Тинчурин (1887-1947)
Актёр булып эшләгән. Пьесалар язган һәм бик тиз арада үзенең пьесалары белән халык күңелен яулаган. Татарның иң популяр һәм яраткан драматургына әверелгән. Казанда 1918 елда беренче дәүләт труппасы оештырган, К.Тинчурин аның җитәкчесе, режиссёры һәм актёры булган. Ул татар артистларын әзерләүче беренче театраль студияне оештыручы була. Ул 27 драма әсәре язган. Иң уңышлылары: “Казан сөлгесе”, “Җилкәнсезләр”, “Зәңгәр шәл”, “Йосыф һәм Зөләйха”.

Муса Җәлил (1906-1944)
Муса Җәлил – күренекле татар шагыйре, Советлар Союзы Герое. Ул 1906 нчы елда Оренбург өлкәсендә туа, яшьтән үк шигырьләр яза башлый. Бөек Ватан сугышы башлангач, Җәлил фронтка китә. Сугышларның берсендә әсирлеккә төшә. Тик ул дошманнардан курыкмый. Фашистларга каршы яшерен оешма төзи, шигырьләр яза. Фашистлар Җәлилне җәзалап үтерәләр. Муса Җәлилнең батырлыгын халык онытмый.

Укытучы: Стеналарга карагыз әле! Безне театраль афишалар чорнап алган. Алар безне тамаша карарга чакыралар. Габдулла Тукай шигырен тыңлыйк . Татарда театрга иң югары билгене ул биргән.
Театр
Халыкка дәрес, гыйбрәттер театр,

Күңелдә йоклаган дәртне уятыр.

Театр яктылыкка – нурга илтә,

Кире юлга җибәрми,уңга илтә.

Театр көлдерәдер, уйнатадыр.

Тагын үткән гомерне уйлатадыр.

Күрерсең анда үз хәлең, көләрсең

Көләрлек булса, булмаса еларсың...

Мөкатдәс ул, бөек ул, гали ул;

Тәмам хөр ул, вә бик киң ул, азат ул...

Театр башка сәнгать төрләре белән чагыштырганда кеше күңеленең иң нечкә кылларына килеп кагыла ала торган көчкә ия. Театрда гына тамашачы образ тудыручы белән күзгә күз очраша. Театрда гына тамашачы иҗат процессында актив катнаша ала. К.С. Станиславский әйтүенчә, тамашачы нәрсә булганын “бүген, биредә, хәзер” (сегодня, здесь, сейчас) күрә ала.
Татар халкы аеруча яраткан бер театр бар. Бу атаклы драматург Галиәсгар Камал исемендәге Татар дәүләт академия театры. Театр труппасын Мәскәүдә дә, Петербургта да, чит илләрдә дә яратып каршы алалар. Театрның горурлыгы – анда эшләгән атаклы артистлар: Габдулла Кариев, Гөлсем Болгарская, Габдулла Шамуков, Хәлил Әбҗәлилов, Фуат Халитов, Хәким Сәлимҗанов, Фатыйма Ильская... Хәзер театрда тамашачылар мәхәббәтен яулаган Шәүкәт Биктимеров, Ринат Таҗетдинов, Әзһәр Шакиров, Ирек Баһманов, Равил Шәрәфиев, Нәҗибә Ихсанова, Алсу Гайнуллина, Илдар Хәйруллин кебек тәҗрибәле артистлар белән бергә Илдус Габдрахманов, Люция Хәмитова, Искәндәр Хәйруллин кебек талантлы яшьләр дә эшли.

Театрның соңгы 35 ел тормышы аның баш режиссеры Марсель Сәлимҗанов исеме белән бәйле. Ул татар, рус һәм Европа драматургларының йөзләгән әсәрләрен сәхнәгә куючы. Татар театры үсешендә бу режиссёрның роле гаять зур булды.
Кич белән театр янына килеп карагыз. Анда һәрвакыт тамашачылар күп була. Татар театрына руслар да еш килә. Чөнки спектакльләрне русча, инглизчә тәрҗемә белән карарга мөмкин.

Тамашачы театрга ял итәр өчен йөри, сәнгатьне яратып, “театр” дигән тылсымлы дөньяның серләрен ачарга йөри... Менә без дә сезнең белән ...... көнне шунда барырга җыенабыз. “Кара чикмән” спектаклен тамаша кылабыз. Спектакльнең жанры музыкаль драма. Бу сүзләрнең мәгънәсен аңлатып үтәм.
Шулай итеп, …… көнне безгә театрга барасы. Тагын К.С. Станиславский сүзләренә килми булмый: “Театр кием элә торган урыннан башлана” (“Театр начинается с вешалки”). Анда сез өс киемнәрегезне биреп калдырасыз. Театрга спектакль башланырга 10-15 минут кала килергә тырыш. Чишенеп, киемеңне, чәчеңне төзәтергә вакыт калсын.
Сезгә үз урыныгызны табарга кирәк, билетка карыйбыз. Театрда нинди урыннар бар? (Амфитеатр, партер, ложа, бельэтаж, балкон) (Интерактив тактада сызылган схема буенча аңлатыла). Үз урыныңа узганда, тамашачыларга йөзең белән борылып атла. Урыныңа башка кеше утырган булса, тавышланма. Мәсьәләне хәл итәр өчен, зал хезмәткәренә мөрәҗәгать ит...
Менә сез спектакльдә. Безнең өчен театрда иң әһәмиятлесе актёр. Тамашачы аның эшен күрә. Әмма спектакльне әзерләүче бик күп башка театр хезмәткәрләре дә бар. Мәсәлән, киемнәр тегүче, ут куючы, музыкаль бизәүче, рәссам-бизәүче. (Укытучы кыскача аңлатып китә).
Спектакль барганда сөйләшмә, конфет кәгазе кыштырдатма. Моның өчен тәнәфес бар. Ә инде тәнәфестә тыныч кына сөйләш. Тыйнак бул.

Тамаша тәмамлангач, “бис” дип кычкырма. Бу итальян сүзе кабатлап башкарырга үтенүне белдерә. Концертта “бис” кычкырырга ярый, ә спектакльне яңадан кабатлап буламы?

Пәрдә төшкәнче урыныңнан кузгалма. Күп очракта иң әһәмиятле сүзләр ахырдан әйтелә.

Нәрсә соң ул театр? Аның турында нәрсәләр әйтергә мөмкин? Театр турында шагыйрьләрнең фикерләрен тыңлыйк.

... Еллар үткән саен яктың арта,
Раушан көзгең тарта, театр.

Халык рухын киләчәккә илтер,

Бик күпләрне әле уятыр

Йолдызларың синең,

Театр,

Сүнмәс йолдызларың...

Рәдиф Гаташ

... Баш исәк тә даһи җанның

Сәнгатьтәге көченә,

Тик ул да каршы торалмый

Сәхнә әйләнешенә.

...Күренешләрне алыштырып,

әйләнеп кереп китә.

Гомерләрне, бәгырьләрне

Кискәләп, телеп китә.

Әйләнә сәхнә, әйләнә,

Сибелеп кала еллар.

Сибелеп кала язмышлар,

Режиссёрлар, геройлар...

Равил Фәйзуллин
Менә спектакль тәмам. Тамашачылар урыннарыннан кузгалалар. Номерокларын тотып гардеробка юнәләләр. Ә сез үзегез генә булмасагыз? Әйдәгез шундый ситуацияне күз алдына китерик. Сез нишләр идегез? (Әңгәмә).
...Бүген театр була, тратата, тратата!..

Барам мин театрга, тратата, тратата...

Галиәсгар Камал “Беренче театр”

“Беренче театр” комедиясеннән Вәли белән Гафифәнең театрга җыенган вакытыннан өзек күрсәтелә.
